
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХ ОРОН

	Дэлгэр Монгол орноо

	Магтаж бид нар дуулахдаа

	Тэнэгэр сайхан жаргалаа

	Бахдаж заавал оруулдаг

	Амьдралын хамаг жаргал нь

	Эрх чөлөөндөө байдаг

	Аль тэр чухлыг нь

	Ард бид нар эдэлдэг

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв

	Дэмжиж тусалдаг СССР минь

	Дэлхийд ганцаараа хүчирхэг

	Дийлэгдэшгүй манай хүчин

	Эвдэршгүй найрамдалдаа байдаг

	Ийм сайхан орноо

	Эзэмшиж байгаа бид нарт

	Зогсолтгүй өөртөө ажиллах

	Зориг аяндаа ордог

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв

	Ариун Монгол оронд минь

	Аюул хэрэв тулгарвал

	Ачит намынхаа дуудлагаар

	Ард бүхэн босоцгооно

	Тэр сүрхий өдөр

	Тэмцэж шатсан хилэн минь

	Тэрслэх дайсны өмнөөс

	Тэслэх аянга болж дэлбэрнэ

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв

	 

	
МАНАЙ ДУУ

	Хөвсгөл Буйрын цэнхэр долгио давлагаалсан

	Хөвч хангайн өндөр оргил сүндэрлэсэн

	Хөгжүүн амьдралт сайн монгол нутгийн

	Хөгжин давшигч үндэстэн бүгдээрээ

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	Анд Зөвлөлтийн агуу тусламж ивээсэн

	Ариун соёлын алтан туяа гийгүүлсэн

	Ашдын хөгжлийн мөнх цэцэг соёолсон

	Ариун Монголын ард бид нар

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	Дайснаа дарж дархан цолыг олсон

	Далай жаргалын сайхан бүгд цогцолсон

	Даяар алдарт монгол ард улсынхаа

	Дархан бат тогтнолыг батална

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай


ТАГТАА

	Тагтаанд бүргэдийн хүч байгаагүй

	Тагтаанд шонхрын зориг байгаагүй

	Тагтаа, алтан гургалдай шиг дуулаагүй

	Тагтаа үнэн ба амьдралтай нийлээгүй

	Гэвч улай үзэхийг хүсдэггүйд нь

	Гэмгүй даруу зантайд нь

	Гэр хүн хоёрт ойр байдагт нь

	Гэрэлт цагаан тагтаанд хүн дуртай

	Тагтаа хөөрхөн, тагтаа номхон

	Дандаа олуулаа, дандаа тайван

	Тагтаа- энх тайвны билэг тэмдэг

	Тагтаа- эрх чөлөөний билэг тэмдэг

	Тагтаа- дурлал жаргалын билэг тэмдэг

	Тагтаа- сайн сайхны билэг тэмдэг

	Хөх цэнхэр огторгуйн гүнд

	Хөвөн хөөрөн нисэж явахдаа

	Хүний гарт огт баригдсангүй

	Хүсэл сэтгэлд нь оршиж байлаа

	Тагтаа хөөрхөн, тагтаа номхон

	Дандаа мөрөөдөл, дандаа эрмэлзэл

	Халдашгүй, баригдашгүй сайхан тагтааг

	Хамгийн түрүүнд хүний гарт

	Хавтай жаргалтай Зөвлөлтийн улс түмэнд

	Хайрт мэргэн Ленин барьж өглөө

	Хан бүргэдийн далавчаар жигүүр хийж

	Харцага шонхрын зоригоор зүрх хийж

	Алтан гургалдайн дуугаар хоолой хийж

	Амьдрал үнэн хоёроор хүчийг нь сэлбэлээ

	Тагтаа хүчтэй, тагтаа зоригтой

	Дандаа хүнтэй, дандаа олонтой

	Аянга дэлбэрэх бараан үүлсийн эсрэг

	Атомоор цэнэглэсэн галт бөмбөгийн эсрэг

	Аюул нөмөрсөн цуст дайны эсрэг

	Ард түмний уриаг хошуундаа зүүж

	Хун цагаан тагтаа жигүүрээ дэлгэн

	Хурдан зоригт дэвэлтээр үүлийг ярсаар

	Хурц тунгалаг нарны гэрлийг тусган

	Худал ба гүтгэлгийг ялан нисэж явна

	Тагтаа хүчтэй, тагтаа ялна!

	Дандаа бидэнтэй, дандаа алдарш!

	 


ЦОЛМОН

	Уралдаж явсан гурвыг орхиод

	Урдаа явсан дөрвийг гүйцээд

	Цоохор даага жирийхээрээ жирийнэ

	Цолмон хүү мэрийхээрээ мэрийнэ

	Барианы газар ч харагдана

	Баярлах цаг ч ойртлоо

	Ганжуур баяны хурдан зээрд

	Ганцаараа түрүүлж явна

	Цоохор нь хангинатал янцгаав

	Цолмон нь дүнгэнэтэл гууглав

	Зээр шиг зээрдийг гүйцээд ирлээ

	Зэрэгцэж очоод зуузай холболоо

	Хоёр даага чихээ солбиод

	Хар хурдаараа давхина

	Хоёр хүүхэд инээмсэглээд

	Аль байдгаараа тэмүүлнэ

	Сайхан улаан галстук нь

	Салхинд дэрвэлзэн намирах нь

	Нэгдлийн хүү даага хоёр

	Нэрээ бод гэж шивнэх шиг

	Цолмон нь жолоогоо сулруулав

	Цоохор нь цоройтлоо түрүүлэв

	Асрын өмнө жолоогоо өргүүлээд

	Айргийн тавын эхэнд зогсоод

	Түрүүлж ирсэн цолыг нь дуудахад

	Түмэн олныг алга ташихад

	Царгисан дуугаар гийнгоолов

	Цалгилсан айргаар морио мялаалгав


ДУУ

	Хийчихье гэсэн ажилтай

	Хөг нь хүртэл нийлэхээр

	Хаячихъя гэсэн санаатай

	Үг нь хүртэл таарахаар

	Дуу дууны дотроос

	Дуулаад явмаар дуу бий

	Дуулдаггүй хүн ч гэсэн

	Чагнаад баймаар дуу бий

	Улс олон нийтээрээ

	Уриа болгоод дуулахаар

	Уултай талтай бүгдээрээ

	Цуурай болгоод дагахаар

	Дуу дууны дотроос

	Дуулаад явмаар дуу бий

	Дуулдаггүй хүн ч гэсэн

	Чагнаад баймаар дуу бий

	Итгэл зориг бадрахаар

	Сайхан сайхан дуугаа

	Сэтгэл зүйр хөдлөхөөр

	Гайхан гайхан дуулцгаая!

	Дуу дууны дотроос

	Дуулаад явмаар дуу бий

	Дуулдаггүй хүн ч гэсэн

	Чагнаад баймаар дуу бий

	 

	
ЗӨРӨӨГҮЙ ЗӨРҮҮД

	Таван зээ, гурван ач хос хосоороо

	Талбайд зугаалахаар үр хүүхдээ дагуулсаар гарахад

	Тасалгаа дүүрэн нижигнэж байсан шуугиан намдаад

	Тав тааруухан дөрвөн хөгшид инээсээр хоцорлоо

	Азай буурал далан зургаахан насан дээрээ

	Арван наймт шиг гялалзаж яваа Дамдиндорж гуай

	Айлчилж ирсэн багынхаа найз нарыг урин суулгаж

	Арзын чанартай, хүрэвтэр сархдыг хундаганд хийлээ

	Өчигдөр намайг сонгуулиас ирээд хоол идээгүйг

	Өнөө болтол хэдэн хүүхэд маань гайхаад олдоггүй 

	Өглөөнөөс хойш ач гуч нар хаалга онголзуулаад

	“Өвгөн аав зүгээр биз" гэж шалаад болдоггүй

	Үнэн учрыг нь ярья гэхэд баахан эвгүй

	Үр ач нартаа худал хэлэх бүр ч тусгүй

	Гайхаш тасраад ядаж байтал та нар ч ирлээ

	Галсан минь тогтоочих, би ч бас ууж орхиё

	Тамжид минь, наашаа суу! Хэдүүлээ наргия

	Тавин жил ханилсныхаа ойг хийж байгаа юм шиг

	Тавтайхан сууж, хууч хөөрье, дуу ч дуулья

	Та гуравт би сонин домог ярьж өгье

	Урьд аа, эрт цагт хоёр залуу ханилж гэнэ дээ

	Удаа ч үгүй юм байхаа, тэр хоёр хөөрхий минь

	Ухаанаар дульхан, сэтгэлээр цайлган хүн гэнэ нөхөр нь

	Уур нь их, зөрүүд нь хэтэрсэн юм гэнэ, эхнэр нь

	Баруун тийшээ явъя гэж хэрэв түүнд хүн хэлбэл

	“Байз аа би мэдэж байна” гээд зүүн тийшээ явдаг

	Болиоч дээ гэж ямар нэг юмыг хүн хэлбэл

	“Болихгүй” гэж тэр хүүхэн заавал зөрдөг байжээ

	Ялимгүй юмнаас болоод нэг өдөр муудалцаж

	Яах аргагүй айхавтар хэрэлдэж гэнэ, тэр хоёр

	“Явна би гэртээ харина” гээд хаалга саваад гарахад нь

	Яршиг зүгээр, салж амаръя гээд нөхөр нь хоцорсноо

	Бас л тэссэнгүй хойноос нь гүйгээд гарчээ

	Байдаггүй ээ, нөгөөдөх нь голын наана харайлгаж явна гэнэ

	Бачимдаж сандрахдаа зөрдгийг нь мартаад хайрт нөхөр нь

	"Баруун талын шинэ гүүрээр гараарай" гээд хашхирч гэнэ

	Балрах нь тэр, өнөөх хүүхэн чинь, зүүн тийшээ л жирийж гэнэ

	Банз нь ялзарсан хууЧин гүүр дээр гүйгээд гарч гэнэ

	Баадантай юмаа түнхийтэл сугавчлаад дэнжгэнэж явна гэнэ

	Бараг л дунд нь оров уу, үгүй юу, гүүр нь нурчихлаа гэнэ

	Үерлэсэн ус, улаан хоормог шиг эрчлэн хөөсөрч гэнэ

	Үрэгдсэн гүүрний эвдэрсэн мод далбилзан хөвлөө гэнэ

	Сугавчилж явсан баадантай хувцас нь эргэлдэн урсаж гэнэ

	Сураггүй болсон эхнэрээ эрээд нөхөр нь гүйлээ гэнэ

	Нугын зүлгэн дээр бэлчиж байсан малын тэндээс

	Нутгийн хүн түүнийг угтан давхиж ирээд

	— За хөө юу болоо вэ? гэж учир явдлыг нь асуухад

	Зайлуул, тэр нь “эндсэн эхнэрээ эрж явна” гэжээ

	— Харласан юм болж дээ, яадаг юм билээ, хоёулаа эрье

	Хаа осолдоов? гэж нөгөө хүнийг дахин лавлахад

	— Дор байсан гүүрнээс гэж уйлагнан хэлж гэнэ

	Дор осолдсон юм бол дээшээ эрээд яах нь вэ? гэхэд

	— Ээш чи минь даанч дээ, миний эхнэрийг мэдэхгүй биш дээ

	Энэ насандаа, тэгээд зөрөхгүй байхыг нь үзсэн биш дээ

	Үхсэн хойноо ус сөрөөд мөлхөж чадах хүн шүү гэж

	Үнэн зүрхнээсээ учирлаж хэлээд уйлсан юм гэнэ билээ

	Та нарт би олон юм улиглаж ярихгүй

	Тамжид минь ч гэсэн, тэр хүүхнээс дутуугүй зөрүүд

	Таарахаасаа таарахгүй нь бид хоёрт их байсан юм

	Тачигнатал хэрэлдээд салах гэсэн удаа ч олон байсан юм

	Хэн ч гэсэн энэ домгийг дуулахтайгаа зэрэг

	— Хэзээ чи хормойгоо шуугаад гол өгсөх бол гэж

	Таньдаг үерхдэг нөхөд минь надад хэлдэг л байсан юм

	Та хоёр ч гэсэн дээ аль овоо л дуулаа биз

	Ээ бүү үзэгд, манай Тамжид, мөн ч хэцүү шүү

	Эрсэлж зүтгэвэл буруугаа мэдсэн ч эргэх ёсгүй

	Амины ажил, хувийн хэрэг дээр ч яая гэх вэ

	Албаны юман дээр ч ана мана л зөрдөг байж билээ

	Тэр жил манай энд нууц сонгуул боллоо

	Тэгсэн чинь, бид хоёр бас л муудалцлаа

	Ууртаа зөрүүд нь хүрнэ гээд би ч айлаа

	Ухуулагчдаа гүйж очоод гуйж үзлээ

	Манай ухуулагч өөдөөс минь давчгүй инээгээд

	Мань хөгшнийг итгэж байгаагаа шууд хэллээ

	“Ээдээ хүү минь, амаргүй л эмгэн шүү гэж хэлэх гэснээ

	Эгээ зүрхэлсэнгүй "За би ч явъя даа" л гэлээ

	Яг маргааш нь ч боллоо, дүн ч гарлаа, зуун хувь гэхэд нь

	Яамай даа нэг удаа ч гэсэн зөрсөнгүй гэж бодсон юм

	Яалаа ч гэсэн тэр үед санал хэрэв дутсан бол

	Яах аргагүй манай хөгшин зөржээ гэж санах байсан юм

	Харин энэ сонгуульд юу болох бол гэж яс хавтайгаад

	Хамгийн түрүүнд ганцаараа очиж саналаа өгчхөөд

	Өнөө өглөө дүн гарч, зуун хувь гэдгийг нь сонстлоо

	Өчигдрөөс хойш ууж идэх юм цаашаа ордоггүй

	Хэлд орсон цагаасаа хойш хүнтэй таараагүй

	Хэдэр эмгэн л зөрөөгүй байхаар бодоход, 

	Олон түмэн ч үнэндээ өөрийнхөө депутатыг

	Олж чаддаг нь аргагүй л нэг ил байгаа юм шүү

	Жар гарч, дал шахаад сая л нэг хүн болж яваа

	Жаргалтай, ухаантай эмгэнийхээ эрүүл мэндийн төлөө

	Архи нэртэй, ариун чанартай сархдын дээжийг

	Амсар дүүрэн бялхуулж байгаад тогтоож орхиё гээд

	Дамдиндорж гуай хундага өргөж мушилзан зогслоо

	— Даажигнаж гүйцсэн бол уучихъя гээд эмгэн ч бослоо

	Дөчин жил зовлон, жаргалаа хувааж эдэлсэн

	Дөрвөн хөгшид маг маг инээсээр хундагаа тулгацгаалаа

	1954 он

	 

	
ХУНДАГЫН ДУУ

	Мянган өвлийг өнгөрүүлсэн

	Богд уулын оргил шиг

	Мөнгөн буурал толгойтой

	Настныхаа төлөө ууцгаая

	Зуугаас доошгүй наслаарай!

	Зургаадай таягаа тулаарай!

	Дүүрэн бэлгэтэй

	Түвшин жаргалтай

	Хундагаа дүүргэцгээе

	Хундагаа тулгацгаая

	Дурласантай суудаг

	Суусантайгаа үүрд ханилдаг

	Баттай сайхан гэр бүлийн

	Баяр цэнгэлийн төлөө ууцгаая

	Аз жаргалтай золгоорой 

	Арван хүүхэдтэй болоорой

	Дүүрэн бэлгэтэй

	Түвшин жаргалтай

	Хундагаа дүүргэцгээе

	Хундагаа тулгацгаая

	Таван ханатыг тоомооргүй

	Таван тасалгаанд багтмааргүй

	Өнөр олон ам бүлтэй

	Өргөн түмэндээ алдартай

	Сайн нөхөд та нартайгаа

	Салшгүй хамт жаргая!

	Дүүрэн бэлгэтэй

	Түвшинжаргалтай

	Хундагаа дүүргэцгээе

	Хундагаа тулгацгаая


ЗӨӨЛӨН ЦАГААН ГАРЫГ ЧИНЬ БАРИХЫН ТУЛД

	Зөөлөн цагаан гарыг чинь барихын тулд

	Зөнч сайхан нүдийг чинь харахын тулд

	Зөвлөх мэргэн үгийг чинь сонсохын тулд

	Зөвхөн чамдаа хайртай байхын тулд

	Нэг олдох амьдралаа хоёр болгох сон

	Нэг бүтээх ажлаа арав болгох сон

	Нэр төрөө бодож аятай явах сан

	"Нээрэн овоо доо” гэж чамдаа үнэлэгдэх сэн

	Хүний хүү ингэж мэрийж байгааг

	Хүсэл сэтгэл нь ингэж долгилж байгааг

	Далдын хүчээр чи минь мэддэг ч болоосой

	Дасаж байгаа сэтгэлийг минь таадаг ч болоосой!

	Ардаас салшгүй амьдралын минь бөхийг

	Алтнаас сольшгүй хайрын минь зүрхийг

	Ариун сэтгэлт бүсгүй минь мэдэх сэн болов уу?

	Аминчлан хэлэх үгийг минь дуулах сан болов уу

	Арван хурууг чинь алтаар бүрье гэвэл

	Алд биеийг чинь торгоор хучъя гэвэл

	Амраг чиний минь дургүй нь хүрнэ

	Амлан хэлэхгүйгээ би бас мэднэ

	“Од сар хоёрыг надад бэлэглэ!” гэж

	Осолгүй нэг дуунд байдаг юм

	Орчлонд олдож болохоор нь

	Ололт бүхнээ чамдаа бэлэглэе!

	Алтан гургалдай уянгалан донгодох нь

	Амгалан тагтаа намуухан дуугарах нь

	Алдарт дуучин хангинан дуулах нь

	Амраг түүндээ хэлээч! гэж шаардах шиг

	Хамаг амьдралын шидэт хүчин болгож

	Хайрын зүрхэнд хайрцаглан хадгалсан

	Насандаа ганцхан хүнд хэлдэг

	Нандин нууцаа өмнө чинь дэлгэе

	Амь амьдрал хоёроо чамдаа өгье

	Аль байдаг сэтгэл зүрхээ зориулъя!

	Асар үнэтэй энэ бүгдийн минь оронд

	Амраг чи минь хайраа надад аль!

	Алтан нар ажлыг минь магтаг!

	Алиман сар дурлалыг минь гайхаг!

	Анд нөхөд амьдралыг минь дэмжиг!

	Ард түмэн зүтгэлийн минь итгэг!


ХАЙРЫН ДУУ

	Урсаж байгаа голын шуугиан

	Ургаж байгаа модны нахиа

	Уянгалж байгаа шувуудын жиргээ

	Угтан авцгаа, хайрын минь дууг!

	Улайран байгаа тэнгэрийн хаяанд

	Уянгалан хүрэг бидний дуу

	Уулзан ярилцах чиний зүрхийг

	Уяруулан татаг, хайрын дуу

	Насан туршдаа ханилан жаргах

	Нандин зүрхээ хоёулаа нээлцье

	Алтан дэлхийг баярлан дуурьстал

	Амрагийн дуугаа хослон дуулцгаая

	 

	
ХАВАР

	Ханзарсан цасны цаанаас яргуй гарлаа

	Хагдарсан өвсний дотроос ногоо ургалаа

	Хатуу өвлийг хайлтал

	Хаврын урин ингэж ирлээ

	Намирсан хөвчийн дундаас шувууд жиргэлээ

	Найгасан мөчрөөс дамжаад хаврыг угтлаа

	Хаврын урин ингэж яллаа

	Хамгийн ариун дурлалыг дуудлаа

	Урласан хивсээ хүний өмнө дэлгээд

	Ургуулсан цэцгээ Хүний гарт атгуулаад

	Хаврын урин ингэж ирлээ

	Хайрын дууг хүнээс дуудлаа

	Уяхан шувууд, урсгал ус хөг нийлүүлэвч

	Урьдахыгаа дахидаггүй хүний дууг гайхан

	Хаврын урин өөрөө уярлаа

	Хад уул цөмөөрөө цуурайтлаа


НАМАР

	Намуухан өглөө будагнанхан бүрхэнэ

	Намираахан бороо уйлагнанхан дусална

	Сэрүүхэн салхи сэржигнэнхэн үлээнэ

	Сэмбэгэрхэн навч гялтгананхан хийснэ

	Намрын мод алтан чимгээсээ

	Хагацаж ядан толгой сэгсрэвч

	Хаврын уринд гардуулж өгөхөөр

	Хамаг нандиныгаа газар дор булна

	 

	
ЯМАР НЭГЭН ШИНЭ БҮТЭЭЛД

	Ямар нэгэн шинэ бүтээлд мэрийгээд

	Яах аргагүй ядрах сайхан!

	Оролдон хийсэн тэр ажлыг нь

	Олон нийт үнэлбэл бүр ч сайхан!

	Амьдралд тэрэнтэй адил сайхан нь

	Ахиад зөндөө байдаг байна

	Хүн хүнээ ойлголцоно гэдэг

	Хүсэл дурлалаа хэлэлцэнэ гэдэг

	Далавчлан нисэж явдаг их жаргалыг

	Даллан дуудаж байгаа ч юм шиг

	Дандаа түүнийг гартаа барихаар

	Дасган ойртуулж байгаа ч юм шиг

	Хийморь сэргэж, цог заль бадраад

	Хий мөрөөдөл амилж, биетэй болоод

	Уулын оргил шиг сүр орох шиг

	Туулын урсгал шиг хүч нэмэх шиг

	Багтаж ядсан бяр тэнхээ

	Бадарч өрнөсөн билэг авьяасаа

	Халамжтайгаар нь олондоо өргөе!

	Хайртайгаар нь чамдаа өгье!

	 

	
УЯНГЫН БАДГУУД

	Мөнх сардгийн мөсөн оргил

	Мөлгөр цагаан хаш чулуу шиг

	Жин үдийн дүн халуунд

	Жигтэйхэн сайхан гялалзахыг нь үзсэн

	Танхил уруулын чинь цаанаас

	Танан цагаан шүдний чинь гялалзах нь

	Даанч түүнээс гоёхон байна

	Дахин нэг инээмсэглээч хонгор минь!

	 

	* * *

	 

	Баруун гарыг чинь атгаж

	Баярт мэндийг минь сонссон

	Тэр нэг өдрийг санана уу?

	Тэгэхэд би жаргалтай золгожээ

	Зүрх дэндүү цохисноос

	Сэтгэл дэндүү долгилсноос

	Санаснаа хэлж амжилгүй

	Салж явснаа би зэмлэдэг

	Цас мөс хайлдаг

	Цаг бас ирдэг юм

	 

	* * *

	 

	Дахин дахин уулзах сан

	Дандаа мөрөөддөгөө хэлэх сэн

	 

	* * *

	 

	Зол жаргалын жолоог

	Золбоотойгоор барьж чадах...

	 

	* * *

	 

	Өвсний толгойг шүүрэн нисдэг Хараацайг гайхахлаар

	Үгний эхийг шүүрэн ойлгодог

	Хайртаа магтъя!

	Үнэн сэтгэлээс чамдаа бичсэн ганц бадгийг

	Үүрдийн дурсгал болгож дэвтэрт чинь үлдээе!

	 

	
БУМТАН ЖОЛООЧ НЬ ХЭН БЭ?

	Дууны үг

	Модтой өндрийг доргиулсан

	Монхор ногоон ЗИС үү дээ

	Монгол бүсгүйг догдлуулсан

	Бумтан жолооч нь хэн бэ? хө

	Шилдэг жолоочийн нэр нь

	Шилэн дээрээ бичээстэй

	Шинэхэн амрагийн нэр нь хө

	Сэтгэл зүрхэнд нь хадаастай

	Таван хошуугаа гялалзуулсаар

	Жолооч нь дахиад ирлээ хө

	Танан шүдээ яралзуулсаар

	Бүсгүй нь угтаад уулзлаа хө!

	 

	
НАЗЫМ ХИКМЕТЭД

	Халуун гарыг чинь атгаагүй, хайрт зүсийг чинь үзээгүй

	Хар ч байг, шар ч байг, өнгө мананд хамаагүй

	Харин хамаг ертөнцөд эртний танил болсон

	Хатан зүрхний чинь бид мэднэ, сайн мэднэ

	Төрсөн эх орныг чинь өлсгөлөн гасланд учруулсан

	Туркийн харгисуудын хав харанхуй гяндан дотроос

	Түмэн арддаа зул гэгээ, цог заль болж байгаа

	Төгөлдөр зүрхийг чинь мэдэхгүй хүн манайд байдаггүй

	Би холын хүн Назым, монгол нутгийн хүн

	Бичиг судраас чи мэдэх байлгүй дээ, манай орныг

	Биш ээ, дээр үеийн Монгол биш шүү, шинэ Монгол

	Би эрх чөлөөт үеийн монгол хүн

	Алтан нарыг алгаар халхалж болдоггүй шиг

	Ариун үнэнийг шоронд түгжиж болохгүй

	Сараалж торын цаанаас сацарч байгаа чиний үнэн

	Саад бүхнийг нэвтлэн туулж Монгол хүрсэн юм

	Алдраар жигүүр хийж, үнэнд хүчээ өгсөн

	Ардаар нөхөр хийж, тэмцэлд амьдралаа зориулсан

	Аймшиггүй тийм хүч хэрхэвч ганцаарддаггүй юм

	Алтан дэлхийн шударга хүн бүхэн чамтай хамт байна

	Эх оронч билэг авьяасыг хавчин доромжлохыг мэддэггүй

	Эх нутгийн минь түмэн ард уур хилэнгээ бадруулаад

	Эрхэм чамайг чөлөөл гэж эзэрхэг Туркийн засгийн газар

	Эрс шаардаж байгаа олон сая хоолойтой, дуугаа нийлүүлж байна

	 

	
ААВЫН ЗАХИА

	Томоогүй нялх насанд чинь

	Торниулж аав нь өсгөлөө

	Торгон хилийн харуулд

	Томилж засаг чинь явуулж байна

	Дайсны суманд даагдашгүй

	Дайчин эр болоорой

	Уудам сайхан эх орон

	Угаас манай нутаг болохыг

	Удам угсаа улиртал

	Урсгасан цус минь батална

	Дайсны суманд даагдашгүй

	Дайчин эр болоорой

	Алтан өлгий чинь болсон

	Арвин өргөн нутгаа

	Алдалгүй хамгаалж чадвал

	Ачийг минь хариулах нь тэр

	Дайсны суманд даагдашгүй

	Дайчин эр болоорой


НЭГ Л УЧИРТАЙ БИЗ

	Цэнхэр пансан алчуураа

	Чи надад дурсгахдаа

	Цээлхэн шингэн хоолойгоо

	Чичрүүлж юунд түгдэрсэн бэ!

	Нэг л учиртай биз

	Хэл л дээ хонгор минь

	Олон хоног үерхэж

	Онцгой дассан сэтгэлийг минь бод

	Одоо цэрэгт мордох гээд

	Оволзож байгаа зүрхийг минь бод

	Нэг л учиртай биз

	Хэл л дээ хонгор минь

	Цэлмэг өдрийн тэнгэр шиг

	Цэнхэр өнгөтэй алчуурт

	Чиний хэлэх гэсэн үг

	Цэцэг болоод нуугдсан юм уу

	Нэг л учиртай биз

	Хэл л дээ хонгор минь

	Ичээд хэлэхгүй байна уу

	Бичээд сүүлд өгнө үү

	Эхлээд намайг хэл гэвэл

	Энхрийдээ би дурлаж байна

	Нэг л учиртай биз

	Хэл л дээ хонгор минь

	Хонгор минь эндээ үлдээд

	Хойноос минь захидал явуулаад

	Хэлэлгүй хоцорсон үгээ

	Марталгүй бичээрэй хүү минь

	Уран нарийн гарыг чинь

	Халуунаар атгаж мордъё

	Би хязгаарт очоод

	Винтовоо чанга атгаад

	Бат дархан хилээ

	Баатрын ёсоор хамгаална

	Уран нарийн гарыг чинь

	Халуунаар атгаж мордъё

	 

	
ХУУЧИН ТАНИЛ

	Баруун фронт дээр нэг өдөр

	Баярт сайхан учрал боллоо

	Ард түмнийхээ бэлгийг хүргэж

	Алдарт Чойбалсан тэнд очлоо

	Цас дарсан шугуйн зөргөөр

	Цахилах хурдан чарга давхина

	Цан болсон сахлаа илж

	Бум гуай тэнд цуг явна

	Гуравласан морьд уралдан давхина

	Г урван километр ч амархан өнгөрнө

	Галын шугамд хүрээд ирлээ

	Гардуулах бэлгээ буулгаж эхэллээ

	Морин цэргийн генерал түрүүлж

	Монголын төлөөлөгчдийг угтаад ирлээ

	Цэргийн ёслолыг түргэн дуусгаж

	Чигээрээ маршал өөд яаран ирлээ

	Хорин жилийн өмнөх танилууд энд уулзаж

	Хоёр биеэ тэвэрч аваад үнсэлдэнэ

	Ойн цоорхойд тойрон жагссан

	Олон цэрэг номхон зогсоцгооно

	Ай хө Бумаа! Иваныг харав уу?

	Ануухнаараа байна шүү мань хүн

	Өтлөх шинж алга байна гэж

	Өрлөг жанжныг инээн хэлэхэд

	Хойно нь байсан Бумцэнд гуай

	Хоёуланд нь ойртож очоод

	Холоос би анх таньсангүй

	Хорин хэдтэй юм шиг харагдлаа гэхэд

	— Та хоёр намайг илүү үзэлтгүй

	Талын бүргэд шиг цогтой хэвээрээ

	Бүдүүн тарган болчхож нэг нь

	Будённых шиг сахал тавьчихаж нөгөө нь

	Тэгээд гурвуулаа тачигнатал хөхөрцгөөнө

	Тэнд байсан улсууд ч сэмхэн инээцгээнэ

	Монголын төлөөлөгчид ирснийг хүндэтгэж

	Морьт корпусын жагсаал эхэллээ

	Тачигнан давхиж байсан жагсаалын зүг

	Таатайхан ирмэж байгаа Иваны нүд

	Та нарын ирүүлсэн түрүүчийн бэлэг гэх

	Тал нутгийн намхан морьдыг заагаад

	— Өл дааж хол явах чадалтай

	Өлзий ихтэй сайн унаа гэхэд

	Хар нөмрөгүүд нь далавч шиг дэвж

	Хатуужит гварди жирэлзэн өнгөрнө

	Дараа нь фронтын хээрийн клубт

	Дайчин цэргүүд чихцэн цугларлаа

	Байлдагч бүхэнд бэлэг гардуулахад

	Баяртай концертоо цэргүүд тоглолоо

	Иван Петрович хуур авчруулж

	Инээмсэглээд Бум гуайд барилаа

	“Май хө Бум минь, хуурдаад аль

	Манай цэрэг, дарга нар сонсог!

	Дэд жанжин бид хоёрын нэг довтолгоо

	Дээрэмчинд дүүжлүүлсэн хүмүүсийг аврахад

	Холын нэг хуурч бэлэглэсэн юм

	Хориод жил ч би бурхан шиг тахисан юм

	Монголчууд олонх нь үлгэрч байдаг юм

	Морин хуур дарахдаа ерөөлч болдог юм

	Ухаан нь тал нутаг шигээ уужим учраас

	Усны урсгал шиг шүлэглэдэг юм гэж

	Гвардийнхаа шүлэгч дууч нарт

	Гайхуулж би олон удаа магтсан юм

	Гай болж нэр хөөдөв хө чи Бумаа!

	Ганц түлэх нь тэр шүү гээд инээнэ

	Чи намайг нэг чадлаа хө гайгүй гэж

	Чихэнд нь аяархан хэлээд инээснээ

	Замын холд ядраад хоолой гарахгүй нь

	Залуугаараа чи минь хуурдаад өг гэж

	Хажуу дахь нөхөртөө хуурыг өглөө

	Хавирч үзээд тэр хүн хөг тааруулж

	Ерөөлч хүн голдуу өвгөн байдаг юм

	Ер нь шийний сахал бий юу гэхэд

	Энд яах вэ дээ, Сүхбаатар минь”

	"Гай газар дороос гэж сонссон уу?

	Гахай модон дотроос гэж сонссон уу?”

	Буруугаа мэдээд хазаараа авлаа

	Уруугаа хараад ганцаараа явлаа

	Өрөвчхөн нүдээр Сүхбаатар эргэж харлаа

	Өхөөрдсөн мэтээр хойноос нь инээмсэглэлээ

	Гутлаа өмсөөд над руу ирлээ

	Худлаа хурхираад хэвтэж байлаа

	“Жаалаа бос!” гэж аяархан дуудна

	Жаахан байснаа аятайхан татна

	Хөшсөн биеэ суниаж аваад

	Хөдөлсөн дороо эвшээж байгаад

	Түргэн босож би хувцаслалаа

	Тэрхэн хооронд ус авчирлаа

	Ингэж сайхан унтуулахыг

	Тэгж аятайхан дуудуулахыг

	Хүнээр ус хийлгэж угаахыг

	Үүний дайтай зочлуулахыг

	Амьдралдаа анх удаа үзлээ

	Амьдадаа мартахгүйгээр мэдлээ

	 

	* * *

	 

	Аав хүү хоёр шиг найртайгаар

	Ах дүү хоёр шиг найзтайгаар

	Хайрт Сүхбаатартайгаа ярилаа

	Хамаг явдлаа тоочиж гарлаа

	Нөхөр нь ирээд морьдоо эмээллэлээ

	Нүсэр холын аянд төхөөрлөө

	"Чи гэрээ олж чадах юм биз?” гэж

	“Чигээрээ явж мэдэх юм биз” гэж

	Сүхбаатарыг ахин дахин асуухад

	Сүүн цагаан сэтгэлээ байн байн нээхэд

	Салах дургүйгээ бодвол хүргүүлмээр

	Саатуулахгүйгээ санавал татгалзмаар

	Нууцыг нь хулгайлж чагнасандаа

	Ачийг нь хариулж чадахгүйдээ

	Сэтгэл зовоод зүрх түгшлээ

	Шийдсэн хэрэг гээд ингэж хэллээ

	“Их баярлалаа, сайн яваарай!”

	Сүхбаатар гуай, манайд очоорой!

	Аа, чи жаалаа хө, дуулж байна уу?

	Сэрүүн хэвтээд яриа чагнав уу даа

	Сэнхрүүлж авалгүй горьгүй дээ!

	Зөөлөн цагаан гараа мөрөн дээр тавьж

	Зөнч хурц нүдээ над дээр тусгаж

	“Зовж байдаг аавдаа хайртай юу?

	Зодож байдаг ламдаа хайртай юу?

	Зөвдөө, чи сайн хүү байна?

	Зүйтэй дээ, бас нэг асуулт байна

	Зовдгийн талынхан дотно байх уу?

	Зоддогийн талынхан дотно байх уу?

	Тийм ээ яах аргагүй зөв хэлж байна

	Тэгнээ, яриагүй сайн нийлж байна!

	Хайртай дотно хүмүүсийг нөхөд гэдэг юм

	Харш талынхаа бүгдийг дайсан гэдэг юм

	Бид нар өнөөдөр нөхөд больё

	Бид хоёр чамд үнэхээр итгэе

	Аав шиг чинь улсыг жаргалтай байлгахаар

	Чам шиг хүүхдийг сургуультай болгохоор

	Бид нар том ажил хийх зорилготой явна

	Бид хоёр тусламж гуйх санаатай байна

	Зардал авдаггүй сургуультай болтлоо

	Зарцалдаггүй багштай учиртлаа

	Үзсэн дуулснаа хүнд битгий хэлээрэй

	Үнэн зүрхэндээ хадгалж яваарай!

	Хэрэв би амласнаа гүйцэтгэвэл

	Хэрэв чи ам алдсанаа санаж явбал

	Хоёр нөхдийн мөн чанар тэр

	Хойд өдрийн их жаргал тэр

	За, нөхөр минь, сайн сууж байгаарай!

	Захисан үгийг минь бодож яваарай!”

	Тэгээд Сүхбаатар маань бослоо

	Тэврээд намайг удтал үнслээ

	Хоолой зангираад дуугарч болдоггүй

	Нулимс бүрхээд юу ч хардаггүй

	Хоёр нүдийг минь арчаад өгөхөд нь

	Хонин жороогоо аялаад мордоход нь

	Уярсан сэтгэл сэвхийтэл сэргээд

	Урвайсан царай ярс хийтэл инээгээд

	Морины төвөргөөнийг холдон холдтол

	Модны цуурайг намдан намдтал

	Сайн нөхдөө ширтэн харж билээ

	Сайхан хэргийг нь шивнэн ерөөж билээ

	 

	* * *

	 

	Тэгээд би гэртээ харилаа

	Тэр намар сонин юм боллоо

	Аав минь ч урьдынхаасаа өөр

	Ах минь ч ааш зангаар дээр

	Энэ тэр улстай сэм уулзаад л

	Энд тэнд буу сум булаад л

	Тэд ч надаас байдгийгаа нуудаг байлаа

	Би ч тэднээс мэддэгийгээ нуудаг байлаа

	Сүхбаатарыг олж өгсөн хүнд

	Сүхбаатарыг барьж ирсэн шанд

	Арван мянган янчаан өгнө гэж

	Албан хэргэмд дэвшүүлнэ гэж

	Отго жинстэн явдаг боллоо

	Олон түмэнд зарладаг боллоо

	Намайг хэн тоох вэ гэж мэдэв чиг

	Надаас хэн асуух вэ гэж бодов чиг

	Унтах үед нойр хүрдэггүй

	Идэх үед хоол ордоггүй

	Хаа бол сэтгэлд минь Сүхбаатар

	Юу л бол зүрхэнд минь Сүхбаатар

	Аминчлан хэлсэн нь чихэнд дуулдана

	Халамжлан байсан нь нүдэнд үзэгдэнэ

	Хүлээсэн сургууль ч нээгддэггүйг хэлэх үү

	Хүссэн Сүхбаатар ч дуулддаггүйг хэлэх үү

	Нар сар хоёрыг аргамжсан юм шиг

	Нас жил гэдгийг сунгасан юм шиг

	Удах тутам улам улам хургана гэдэг нь!

	Гутах тутам уйдна гэдэг нь!

	Болдог сон бол эмээдээ!

	Олдог сон бол эмээтэйгээ эрэх сэн!

	Даанч хэлэх аргагүй нууц учраас

	Яавч олох зүггүй хол явснаас

	Хуваарьгүй зовоолтыг ганцаар эдэллээ

	Хугацаагүй хүлээлтийг өөрөө үүрлээ

	 

	* * *

	 

	Өнгө нийлсэн адилхан хувцастай

	Зүс нийлсэн ижилхэн морьтой

	Хоёр хүн холын холоос айсуй

	Хонгор Сүхбаатар ч байж магадгүй!

	Хөмөрсөн араг дээрээс саравчиллаа

	Хөндөлссөн тэрэг дээрээс ажиглалаа

	Давшуургалдаад суусан нь Сүхбаатар шиг!

	Ташуур зангаад яваа нь яг л аав шиг!

	Аав ах хоёроо тос гэж ээж хэлнэ

	Ажиглахад аргагүй л мөн харагдана

	Дарга байсан ах минь түр чөлөөгөөр

	Цэрэг байсан аав минь бүр халаагаар

	Гэртээ тэр өдөр ирж билээ

	Ердөө марташгүй баярлаж билээ

	Сүхбаатарын цэрэгт байсан гэдгийг

	Сүхбаатарын удирдлагаар байлдсан гэдгийг

	Тэдний ярианаас сайн мэдлээ

	Тэгээд би сэтгэлдээ баяслаа

	Өөрийн цэрэгтэй уулзахдаа эцэг шиг хайртай

	Өшөөт дайсантай тулахдаа бүргэд шиг зоригтой

	Жигтэй сайн танил Сүхбаатарын тухай

	Жирийн хүн биш удирдагчийн тухай

	Шунан байж аавыгаа ярихад нь

	Шуугиан болж дурсан суухад нь

	Хэлж байсан үг нь сэтгэлд бодогдоно

	Байж байсан дүр нь нүдэнд үзэгдэнэ

	“Амар мэндийг минь асууж уулзсан юм” гэж

	“Аагтай янжуураар дайлж танилцсан юм" гэж

	Аав минь тун баяртай

	Анх нөхрөө дандаа дурсдаг сан

	Санаж явбал болдог нь ч үнэн юм

	Сажилж явбал хүрдэг нь ч үнэн юм

	Нарны гэрлийг ташиж байхад

	Навчны өнгийг шарлаж байхад

	Манайхан бүгдээр тойрч байгаад

	Намайг дундаа суулгаж байгаад

	“Хол явж эрдэм сурвал санах уу?” гэж

	“Хот орж сургуульд орвол чадах уу?” гэж

	Аав ээж хоёр зэрэг зэрэг асууна

	Ах эмээ хоёр зэрэг зэрэг ширтэнэ

	“Азийн гоо, чадна чадна” гээд би цовхорлоо

	“Аавын хүү, сайн сайн” гээд үнслээ

	Шинэхэн гоёхон дээл хийлгэж өмсөөд

	Сайхан тарган морь сэлгэж унаад

	Аавтайгаа хоёул гуядаж гарлаа

	Нөхөртэйгөө уулзана гэж горьдож явлаа

	 

	* * *

	 

	Багширсан цэцэг гадаа нь алагласан

	Бужигнасан хүүхэд дотор нь гүйлдсэн

	Шилэн гэгээвч нь гялалзсан байшингаас

	Шинэхэн барьсан цагаан ордноос

	Намайг угтаад багш гарч ирлээ

	Над хандаад “Чи энд сурна" гэлээ

	Тэгээд би тэр ордонд яваад орлоо

	Тээр тэндээс Сүхбаатар алхаад ирж явлаа

	Малгайгаа би бушуухан гэгч авлаа

	Маш сандрангуй гэгч өөдөөс нь очлоо

	Өөрөө биш зураг нь байна гэж мэдлээ

	Өөрцгүй, Сүхбаатарын өмнө зогсож байна гэж саналаа

	“Үзсэн дуулснаа хүнд би хэлээгүй

	Үнэн зүрхэндээ хадгалж явахаа би мартаагүй”

	“Амласнаа та ч биелүүллээ” гэж шивнэж билээ

	“Ам алдсанаа би ч биелүүллээ" гэж бодож билээ

	
ТОГООЧ

	I

	“Дарсных” гэж баян пүүс байж гэнэ ээ

	Дайн “үймээн" урьд намар, гурван ядуу хүн

	Тэднийд тариа будааг нь хадаж хураалцаад

	Тэр өвөлдөө адууг нь хариулах болжээ

	Оторт яваа улс гэдэг чинь хэзээний

	Олноос тасархай зэлүүд байдаг юм хойно доо

	Орхон гатлаад, Шар хөтлийн зүүн энгэрт

	Овоохой бариад хүнгүй газар сууж гэнэ ээ

	Хэд хоноод л тээрмийн морьд солих болдог

	Хэл мэддэгээр нь Тогоочийгоо тэд явуулдаг

	Хэн ч гэдэг юм бэ? хятадаараа, бүү мэд

	Хийдэг л ажлаараа Тогооч гэж нэршсэн гэнэ ээ

	Морь их сайн унадаг, хоол тун сайн хийдэг

	Монголжуу зантай, ядуулаг хүн байжээ

	Олон үггүй томоотойд нь болсон юм даг уу

	Отрын ахлагчаар Тогоочийг тавьсан юм байжээ

	Хээрээс янз бүрийн ногоо ганзагалж ирээд

	Хээрээс бас аргал гишүү түүж авчраад

	Оторт яваа хөлсний адуучинд байтугай

	Орон газар ч ховор, нарийн хоол хийдэг гэнэ

	Тэгэхлээр нь хоёр нөхөр нь баярлахдаа

	Тэрийгээ шөнийн манаанд явуулахгүй, 

	Орой болохтой зэрэг хоорондоо ярьж байгаад

	Оронд нь тулаа манаанд ээлжээр гардаг гэнэ

	“Зальтай төрсөн зангууд шүү” гэж тэднийг хэлэхэд

	Зайлуул, тэр нь "Би морь манав аа" гэдэг байжээ

	Тоглож байна аа, тоглож байна аа гэж тэдний инээхэд

	Тогооч нь толгой сэгсрээд бас инээдэг байжээ

	“Дарсны" пүүст нэг удаа морь хүргээд

	Дансны будилаанаас тэнд баахан муудалцаад

	Данжаадыгаа “муу хар луйварчин!” гэж

	Дахин дахин, аман дотроо хараахад нь

	Өөдгүй шунаг эзэнд мэхлэгдэж дээ гэж

	Өөрсөдтэйгөө зүйрлүүлж өрөвдсөн ч үгүй

	Ер нь янз үзэж, хов хэлэх магадгүй гээд

	Ерөнхийдөө, гайхсан болоод л өнгөрч гэнэ

	Хажиг, зөрүүд зантайд нь ч болсон юм уу

	Харин ахлагчаар тавьсанд ч болсон юм уу

	Гаж буруутай юм гаргаагүй байтал нь

	Гадуурхах хардах шинж, нөгөөдүүлд нь төржээ

	Нутгийн нэг ядуу хүнийг гуйгаад байхаар нь

	Нууж байгаад тарган морь, пүүсээс өгөхдөө, 

	Ялгах аргагүй ижил зүстэй, адил шүдтэй

	Янхийсан туранхай мориор сольсон юм байжээ

	Тогмид Жигмэд хоёр нь ийм явдал боллоо гэж

	Тогоочдоо огт хэлэлгүй нуусан боловч

	Тохмын хөлстэй хэдрэг болсон тэр морийг

	Тойрч байгаад хоёр ч өглөө ажиглаж гэнэ ээ

	Наймаа арилжаа сэмхэн хийгээд олз олохдоо

	Надаас бас нуудаг байна шүү гэж гомдохдоо

	Нарийн хоол, халуун цайг нь бэлдэж өгөөд

	Нааш ч үгүй, цааш ч үгүй дув дуугүй суудаг гэнэ

	Ороод ирэхэд нь гомдож байгаагаа хэлье гэхэд

	Олзонд шуналаа гэж буруу ойлгохоос тэр зовно

	Огт нэмэр авалгүй ядуу хүнд морь өгснөө

	Одоо хэлэхэд үнэмшихгүй гэж нөхөд нь зовно

	Ингээд гурвуул хэн хэнээ ойлгосонгүй

	Эв түнжин эвдэрсхийгээд нэлээд уджээ

	Тогмид Жигмэд хоёр нь ч хоорондоо ярьдаггүй

	Тогоочтойгоо гурвуул дуугардаггүй болжээ

	 

	II

	Овоо нэг юм хэлмээр болсноо дуусгалгүй, 

	Ондоо юм руу ороод явчихдаг нь юу вэ гэж

	Хайрт уншигч минь намайг зэмлэх л байх даа

	Хааяа бас зүйрлэж хэлмээр санагдаад байх юм

	Орон гэргүй хээр хонож, хоосон явахдаа

	Орд харшийг босгож байсан эртний урчууд

	Хийж байгаа уран бүтээлдээ улайран сонирхож

	Хийморь цог нь улам сэргээд зовлонгоо мартдаг

	Он дараалж, мянган жилээр түүхээ дуудуулсан

	Орд харш нь эртний соёлын өв болон үлдэхдээ

	Гартаа гинжтэй, хөлдөө тушаатай урчуудын

	Гайхамшигт сайхан хөшөө нь болон сүндэрлэдэг

	Атаа жөтөө, хов маргалдаан аль нь ч гэсэн

	Ангайж идээд, эвшээж суудаг дээдсээр айлчилж

	Ариун нөхөрлөл, нинжин сэтгэл, ах дүүсээрээ

	Ажилч хөдөлмөрч ард түмэнтэй амьдарч явдаг

	Уул хаданд дүүлж явсан зэрлэг бичийг

	Ухаан чадал бүрэн төгөлдөр хүний зэрэгт хүргэсэн

	Ажил хөдөлмөрийн ач үрээр гурван баатар минь

	Амь нэгтэй анд нөхөд болсон юм гэнэ билээ

	Баруун хойноос ширүүн салхи шуугин исгэрч

	Бараан үүлнээс цасан шуурга эрчлэн бууж

	Отрын адууг нүцгэн хярд тогтоох байтугай

	Овоохой дотор тэсэж хэвтэхэд бэрх болжээ

	Адуунд яваа Жигмэдийн төлөө Тогмид зовж

	Аргамжаатай морио барьж ирээд эмээллэж авлаа

	Аятайхан хэвтэж байсан Тогооч нь дуугүй босож

	Анивалзаж байсан цогоо үлээгээд гал түллээ

	— Унт унт босоод юу хийх вэ гэж Тогмид хэлнэ

	Урьд шөнө нойргүй хоносноороо чи амар

	Урагшаа яваад, Жигмэдийг ол, би тусалъя

	Уух цайг нь халуун байлгаарай гэж Тогооч хэлнэ

	Ариун зүрхэндээ бие биеэ хайрласаар байсан ч

	Аман дээрээ хэн нь ч гэсэн хэлдэггүй байсан

	Өрөвчхөн үг, нөхөрсөг сэтгэлийн лац ломбыг

	Өнөө шөнийн цасан шуурга ингэж ханзлав

	Хоёр өдөр, хоёр шөнө шуурга үргэлжиллээ

	Хонхорт ээрэгдсэн өлөн адуу уруудаж эхэллээ

	Орноо орхиод гурван нөхөд аргагүй дагалаа

	Осгож үхэх сүрхий аюул тулгарч ирлээ

	“Нүдэн балай, чихэн дүлий" явсаар байтал, 

	Нүүгэлтсэн уулын ар ёроолд тулж очлоо

	Нүцгэн газраас шуурганд хөөгдөөд модонд ороход

	Нүүр ам халуун оргих шиг сайхан санагдлаа

	Тал нутгийн танхай салхи туйлж чадаагүй

	Танхил эрхэмсэг, ой хөвчийн гүн дотор

	Хөвсгөр цасанд, нөөц болж, хөнгөн хучигдсан

	Хөвд өвсийг өлөн адуу үмхэлж гарлаа

	Банз шаахай, өр торгууль, үхэл өлсгөлөнтэй

	Байгалийн аюул давхцаж ирсэн энэ хэдэн хоногт

	Бат нэгдэл, баатар зориг, хатуужил хөдөлмөрийн

	Байлдаан зарлаж, өдөр шөнөгүй ширүүн тулалдсан, 

	Уншигч бид хоёрын хуучин танил

	Унасан мориноосоо дөнгөж саяхан энд буулаа

	Унанги дархи, мөчир гишүү түргэн цуглуулж

	Улалзсан сайхан түүдэг галаа асааж авлаа

	Урсгаж бичсэн энэ шүлэг минь дэндүү унжирч

	Уншигч таны алтан цагийг гарздахаас зовж байна

	Дутуу орхисон зарим зүйлийг нь та нэмж бодно уу

	Дулимагхан болсон хоёрдугаар хэсгээ би энд төгсгөе

	 

	III 

	Олон хоногийн омогт шуурга намдан зогсож

	Огторгуйн наран цэлмэг тэнгэрээс мандах хүртэл

	Орон байраа орхиж явсан, гурван баатар минь

	Одоо л дөнгөж хуучин газраа эргэж ирлээ

	Санаа сэтгэлийг нь харанхуйлж байсан гомдол гуниг

	Саяын шуурганд төөрч яваад алга болжээ

	Сайн нөхөд, бие биеэ улам илүү ойлголцож

	С алшгүй нөхөрлөл нь садан төрөл шиг бат болжээ

	Дахиад бас ажлын морьд солих цаг боллоо

	Далимд нь мөн хүнс хоолоо авчрах хэрэгтэй

	Данжаадтай ярьж гурван сарын хөлс мөнгөө

	Дахиж нэхэж, заавал авалгүй болохоо больжээ

	Бэлэн далайн хөндийг уруудан зүүн хойшоо

	Олон морь холбон туусан Тогооч шогшино

	Царгиа хоолойгоор хятад дуу чанга аялж

	Цан татсан уудам хөндийг туулан гарна

	Тэгж явсаар Сээрийн голыг өгсөн очиж

	Тээрмийн хашаанд хэдэн морьдыг нь оруулж өглөө

	Энд тэнд баахан улстай уулзаж учраад

	Элдэв ажлаа сая л нэг дуусгаж авлаа

	Хамгийн хэцүү ганц ажил Тогоочид үлдэв

	Халширч байгаад, яая гэх вэ, орох боллоо

	Халзан данжаад, ханзан дээр завилан сууж

	Хаалгаа нээгдэхэд, жартгай нүдээр зарцаа ширвэнэ

	Утаа болсон хэрмэн малгайгаа гартаа бариад

	Урт үстэй хүрмээ задгай унжуулж

	Уучлалыг гуйснаа, дуугүй мэдэгдэм тонгосхийж

	Урд нь очоод аяархан дуугаар учраа тоочив

	Гуулин данх шиг халзан толгойгоо гялалзуулан

	Гуутай бурхан шиг дүр гаргаж гэмгүй царайлан

	Гутамшиг юм, хамарт нь хүрсэн юм шиг ярвайж ядан

	Гурван үг аман дотроо хэлэх нь дуулдсангүй

	Учрыг сонсоогүйдээ урагш алхаж жаахан дөхөөд

	Удаан зогссондоо чилсэн хөлөө сэлгэж гишгээд, 

	Урдаас нь харж, асуусан маягаар тонгойн чагнахад

	Ухаан жолоогүй чанга дуугаар түүнийг хөөв

	Нэг хүн, сар бүр хоёр янчааны хөлстэй

	Нийлээд гурван хүн, гурван сар ажилласны

	Бүгд арван найман янчаан байвал зохихоос

	Бүтэн нэг хүний хөлс хассан байна гэж

	Хууртсан мэхлэгдсэнээ данжаадад тоочин хэлэхэд

	Хууль дүрэм хутгаж байгаад зөндөө хашхичлаа

	Адуу туранхай, ажил саатсан гэдгээс өөр

	Ахиад ер нь юу ч ойлгосонгүй гарч одлоо

	Үүдийг нь хаасан дороо Тогооч зог тусч

	Үгүй, би яах гэж гарав? Тэнэг толгой

	Өлсөж үхэх гээгүй юм бол гарч болохгүй

	Өр тавиад ч зургаан янчаан би олохгүй

	Данжаад луйвардлаа гээд очиход нөхөд минь үнэмшинэ

	Даанч үнэмшээд, үнэмшээд тэд минь бас ядуу

	Дансанд тавьсан хоолны өр, таван янчаан

	Дахиад гурван сар болж байж, сүүлчийн мөнгийг авна

	Утаа болсон хэрмэн малгайгаа тас базаад

	Ууртаа Тогооч буцаж орохоор шийдтэл

	Урдаас нь данжаад гарч ирээд муухай харлаа

	Учир тоочиж үг хэлэвч хайхарсангүй яваад өглөө

	Тогмидын эхнэр жирэмсэн, эмэг эх нь өвчтэй, 

	Жигмэдийн хоёр хүүхэд хоол ч үгүй, хувцас ч үгүй

	Тэднийг бодвол би ч яах вэ энэ газар

	Тэртэй тэргүй гав ганцаараа тэнэж явна

	Өнөөдрийн энэ явдлыг тэдэнд дуулгаж болохгүй

	Өр тавиад хоол авснаа хэлэх хэрэггүй

	Өөртөө авалгүй, энэ мөнгийг тэдэнд өгье

	Өршөөх сэтгэл эзэнд байх биш, одоо явъя

	Будаа гурил хүн амьтнаас зээлж аваад

	Буцах замдаа дуу шуу ч үгүй шогшиж явахдаа

	Бузар луйварчин тэр данжаадын хэлсэн үгийг

	Булай айхтар эргэцүүлж бодоод элдвийг санахдаа

	"Ажилд хэрэглэсэн адуу туранхай нь бидэнд буруугүй

	Арчилж байгаад алдсан, тураасан удаа байхгүй

	Солигдсон юм уу гэмээр янхир хээр морь

	Сондгой явсан нь үнэн боловч эд мэдээгүй

	Данжаадын хэлсэнд үнэний хувь өчүүхэн ч алга

	Далайлгаж загнасанд луйвраас өөр шалтаг алга

	Дандаа ингэдгийг нь мэдэхгүй хүн энд алга

	Дарлаж байгаа нь энэ зэрэгтэй ил байна

	Намрын ажил дууссаны дараа мөнгө бодоход

	Надаас эхлээд гучаад хүний хөлсийг хассан

	Одоо бас отрын мөнгөнөөс дутуу өглөө

	Ондоо ажил олдох юм биш яадаг билээ”

	Олон юм бодсоор явтал газар их ахиж

	Орхон голын хүйтэн жаврыг ч огт мэдсэнгүй

	Огцом хөтөл, уужим хөндийг ч ер анзаарсангүй

	Орцоо харагдахад хүрч ирснээ сая мэдэв

	Тогооч хариад дахаа тайлж хоймор суулаа

	Тогоо дүүрэн зутантай цайгаар нөхөд нь угтлаа

	Торгуульд хураагдсан хөлсний тухай таг нуулаа

	Тоо ёсоор нөхдийнхөө мөнгийг хувааж өглөө

	Гурван сарын хөлсийг шунахай пүүст луйвардуулаад

	Гутарч байгаагаа тэдэнд мэдэгдэхгүйг хичээн хичээвч

	Гуйвар зээлээр алийн болгон амь тэжээх вэ?

	Гурил, ногоонд тавьсан өрөө яаж төлөх вэ?

	Тогоочийг эзгүйд хоёр нөхөр нь зөвлөж байгаад

	Тоогүй муухай хэрэг хийснээ ярьж байгаад

	Нэг морь үнэ өртөггүй сольж өгье гэж

	Нэгэнт тэр цагт хэлэлцээгүй болохоор хэн итгэх вэ?

	Тийм учраас хоёул нэмэр авч сольсон больё

	Тэгээд Тогоочдоо дөрвөн янчаан дундаасаа өгье

	Энийг бодвол бид хоёр ганц нэг малтай

	Эрхбиш нутагтаа байгаа улс гэж ярилцаад, 

	Хоолны үнэ, морины нэмэр гэдэг нэрээр

	Хоёр хүн дундаасаа зургаан янчаан

	Тоолж байгаад бөөнөөр нь Тогоочид өгөхөд

	Толгой сэгсрээд халгаахгүй байснаа авч гэнэ

	IV

	Цадигаа алдсан өвлийн хүйтний эрч нь буурч

	Цасан дахны энгэр заам нь сэмэрч эхэллээ

	Цагийн урины их довтолгоо ойртон ирж

	Цагаан сарын шинийн нэгэн дөхөж байлаа

	Овоохойн амаар уур утаа савсуулан

	Оторчин найз нар халуун цайгаа уудалж гаргаад

	Олон адуу зогсоол дээрээ нойрмоглон байсан

	Орчин тойронд чимээ аниргүй энэ өглөө

	Айхтар сандруу хоёр хүн давхиж ирээд

	Адууны эзэн хаа байна гэж чанга хашхирав

	Аягатай цайгаа бушуухан тавьж Жигмэд гараад, 

	Алсаас ирсэн тэр улсыг ажиглаж харав

	Харшиж ядарсан хөлстэй морьд амьсгаадна

	Харь холын бололтой нэг хүн зогсож байна

	Хажууд нь газарчнаар яваа нутгийн хүн харагдана

	Хамаг амьтны хараал идсэн туслагчийн хүү байна

	— Морь соль, адуугаа туу, бидэнтэй яв гэж

	Монгол ноён хамгийн түрүүнд зандарч гарлаа

	Монди чинь юу болоо юм бэ?" гэж зэвүү хүрээд

	Морины нь хөлөөс уургаа зайлуулж хойш нь тавилаа

	Тоосонгүй гэж уур нь хүрээд улам зандарлаа

	Тоо томшгүй хятад үгээр нөгөөдөх нь шулганалаа

	Тогмид сугалдаргалсан дээлээ өмсөөд гарч ирлээ

	Тогооч бас хүрмээ нөмөрсөөр яарч очлоо

	Хүний адуу хөлсөөр хариулсан ядуу улс

	Хүргэсэн хойно цөмийг нь авдаг санж уу хамаа алга

	Одоо чухам харж манах, хамгаалж байхаас өөр

	Ондоо мэдэл, бид гуравт огтхон ч алга

	Жигмэдийг ингэж учирлан хэлэхэд туслах уурлаад

	Жигтэйхэн муухай олон үгээр харааж доромжлов

	Жишим ч үгүй зогсож байсан түүний өөдөөс

	Жижигхэн гар буу зангаж байгаад морь нэхэмжлэв

	Хөлөг бурхнаар гөлөм хийсэн хятад дарга

	Хөдсөн дээлтэй Жигмэдийн ар руу гуядаад орхилоо

	Хулсан ташуурыг нь шүүрч аваад хол хаяж

	Хуйварч унжсан цулбуураас нь бариад авлаа

	Ууртай гамин буугаа гаргаад Жигмэдийг буудахад

	Урдуур нь Тогмид хөндөлсөж Жигмэдийг хамгаалав

	Савж ойчсон Тогооч руу Тогмидыг тонгойх зуур

	Самбаанд нь Жигмэд гаминг унагааж бууг нь авлаа

	Тун амжиж, гаминг хутгалаад эргэх гэтэл

	Туслагч түүнийг хоёр буудчихаад ухаангүй зугтаалаа

	Толгойн наана давхиж явсан тэр урвагчийг

	Тогмид өөрийнхөө цахиур буугаар буудаж унагалаа

	Толгой руугаа хоёр буудуулсан Жигмэд нас баржээ

	Тогооч нь ухаантай, хөдөлж ядан дуугүй хэвтэнэ

	Тогмид очоод шархыг нь боогоод өргөх гэтэл

	Тодхон дуугаар хэдхэн үг нөхөртөө хэлсэн нь

	“Айхтар шархадлаа, би тэсэхгүй, чи минь яв

	Аягүй бол эдний хойноос эрж ирнэ" гэлээ

	Эрэлхэг Тогооч, урт амьсгалан нүдээ анилаа

	Эцсийн удаа Тогмидын гар дээр гараа тавилаа

	Модтой уулын өндөр оргил дээр Тогмид очиж

	Монгол хятад хоёр нөхрөө хамт оршуулав

	Хос морь шилж унаад зүүн хойшоо

	Холыг зорьж хүнгүй газраар Тогмид давхив

	— Тогооч оо хоол бэлэн үү? Зочид ирцгээлээ гэж

	Тогмид хүлээн авах тасалгаанаасаа чанга хашхирав

	Гал тогооны өрөөнөөс цагаан халаадтай залуу

	Гартаа баахан юм барьсаар орж ирэв

	Бүстэй, бүсгүй олон залуус зэрэг зэрэг хөдөлж

	Бүх юмаа их л сандран төхөөрч байна

	Түрүүлж ирсэн зочид хүртэл хувцсаа тайлаад

	Түүнд нь бас аль болохоор тусалж байгаа үзэгдэнэ

	Дэлбээгээ задалсан янз бүрийн сайхан цэцэг

	Дэлгээтэй цонхон дээр салхины аясаар хөдөлнө

	Дэргэд нь байгаа хүлээн авагчаар “Ган зам” хангинаж

	Дэгжин хувцасласан ижилхэн залуус инээмсэглэн чагнана

	Баялаг зассан ширээний дэргэд Тогмид гуай ирж

	“Байраа эзэлцгээ! Хүүхэд минь” гэж тэднийг урина

	Сандлынхаа дэргэд олон нөхөд нь хүрээлэн зогсоход

	Саарал костюм сольж өмссөн Тогооч нь ч ирлээ

	Голын суудал тийш гараа сунгаж Тогмидыг урихад

	Гоцын хүндлэгдсэн Тогоочийн зүг нөхөд нь дохицгооно

	Хажуугийн сандал дээр өвгөн Тогмидыг суусны дараа

	Хамаг зочид сая л нэг сууж амарцгаана

	Хуланд айраг, хундаганд архи бялхтал дүүргэж

	Хутга сэрээ, таваг дийз хангинаж эхэллээ

	Буурал өвгөнийг ширээ тулаад алгуурхан босоход

	Бултаараа дув дуугүй түүнийг ширтлээ

	— Өсөх насанд нь нүдний цөцгий шиг хайрлаж яваад

	Өнчин хүүгээ найман нас хүрэхэд нь сургуульд өгсөн юм

	Өнөө болтол арван таван жил тасралтгүй сургаж

	Өндөр эрдэмтэй болгож өглөө, нам засаг минь!

	Төрийн минь дэмжиж, түмний минь халамжилсан

	Зөвлөлтөд

	Төмөр замын дээд сургуулийг онц төгсгөөд

	Эцэг наддаа баяр жаргалыг авчирсан хүүгийнхээ

	Эрүүл мэнд, их амжилтыг ерөөж хундага өргөе!

	Архинд дургүй нь айраг ууцгаа хүүхэд минь

	Арай та нар манайд нэрэлхэж байгаа юм биш биз?

	Энэ хоолыг цөмийг нь Тогооч өөрөө хийсэн юм

	Ингэж сайн тогооч болгох гэж би ч их оролдсон юм

	Хүн болохыг нь үзэж байж хэлье гэсэн үгээ

	Хүүдээ би өнөөдөр, нөхдийн чинь өмнө ярья

	Уух идэхээ хойш тавилгүй, үргэлжилцгээ

	Учрыг нь хүү минь, хүүхэд минь та нар сонсоцгоо

	Үг дуу цөөтэй, даруу номхон зантай

	Үнэнч шударга ядуу хятадтай бид гурвуул

	Үймээний өвөл, пүүсийн адуу хариулж байсан юм

	Үхсэн муу гамин ирж, нөхрийг минь буудахад

	Дайчин зоригт манай хятад урдуур нь хөндөлсөж

	Дайсны суманд нөхрийнхөө төлөө амиа өгсөн юм

	Өвгөн гуай ингэж хэлээд нэг хэсэг дуугүй боллоо

	Өнөөх залуус дурсгалыг нь хүндэтгэж тонгойн зогслоо

	— Үгүй, хүүхэд минь битгий гутар, суугаад чагнацгаа!

	Үнэндээ би, тэр нөхрийгөө үхээгүй гэж санадаг

	Аль вэ хүү минь, ам хатаад ч байгаа юм шиг

	Аавдаа айраг гэж хэлээд хул айраг залгилав

	— Тэр нөхрөө бид Тогооч гэж дууддаг байсан юм

	Тэгээд би ганц хүүдээ Тогооч гэж нэр өгсөн юм

	Ажил зан хоёрыг нь адилхан болох гэж өнөө хүртэл

	Аргаа барж байж ийм болгосны учир нь энэ дээ

	 

	
ЯВЪЯ

	I

	Сургуулийн эмнэлэг арван ортой

	Суух байрнаас дөрвөн нь өвчтэй

	Яагаад хэвтсэнээ санахгүй байна

	Яльгүй ханиаднаас хаа холдоо аж

	Байр цэвэр, хоол амттай

	Хайр халамж тэнд бүрэн

	Итгэл алдуулж гуниг төрүүлсэн

	Сэтгэл шимшрүүлж нулимс асгаруулсан

	Хамгийн хэцүү ням гаригаас

	Халширч айдаггүй байсан бол

	Хэдэн сар ч гэсэн давгүй

	Хэвтэж чадах тэсвэртэй байсан юм

	Бүтэн сайн өдөр баяр болж

	Бүгдийн гэрээс эргэлт ирдэг

	Эцэг эхтэйгээ нөхөд минь уулзаж

	Энэ насныхаа жаргалыг эдэлдэг

	Хар багаасаа өнчирсөн намайг

	Хаанаас хэн эргэж ирэх вэ?

	Сайн нөхдөө гомдоохгүй гэж

	Сайхан баярыг нь гутаахгүй гэж

	"Хамаг бие минь өвдсөн байна гэж

	Хагас сайн өдрөөс бэлтгэл” хийж

	Ням гаригийг дуусан дуустал

	Нямба хийсэн юм шиг дуугүй хэвтэнэ

	Ааруул хурууд янз бүрийн

	Амттан авчраад нөхөд минь хуваана

	Цээжин дээр тээглэсэн хар гуниг

	Чихэртэй уусдаггүй нь даанч хэцүү

	Уйдаагүй байтал санаа алдаж

	Уйлаагүй байтал нулимс бөмбөрнө

	 

	II

	Барагдаж өгдөггүй ням гариг

	Бас л өнөөдөр эргэж ирлээ

	Гадаа бороотой тэнгэр зэврүүн

	Галлах болоогүй бас л хүйтэн

	Цуглаж ирсэн эцэг эхийн

	Цув юүдэн цөм нойтон

	Гэлээ ч гэсэн элэг бүтэн бол

	Гэрэлт ертөнц хэчнээн дулаан бэ!

	Дандаа инээж байгаа тэдний дотор

	Даарсан хүн алга байлаа

	Хажууд нь хэвтсэн намайг хүртэл

	Халуун илч нь ивээж байлаа

	Хаалганы цаанаас дуу алдсаар

	Хамт байдаг нөхөр минь ирлээ

	Тэр! Харав уу, гэрээс чинь бэлэг! гээд

	Тэвхийтэл боосон юм авчирлаа

	Тийм сайхан үнэтэй шагнал

	Тэвэрч авсан удаа байхгүй

	Ховрын юмыг олоод хэлчихвэл

	Хорвоогийн эрдэнийг таах нь тэр

	Хэнээс ирүүлснийг мэдэх санаатай

	Хэдүүлээ нийлээд шинжиж гарлаа

	Цаастай чихэр, нарийн боов

	Цагаан идээ булт цөм байв

	Тэгээд бид тааж чадалгүй

	Тэсэж ядаад сувилагчаас асуухад

	Эмч өнөөдөр дуудлагад явахдаа

	Энийг чамд орхисон юм гэлээ

	Яг сонсоод, хашхирсан уу, цовхорсон уу

	Яалаа ч гэсэн зүгээр л байгаагүй

	 

	III

	Суух байр нэлэнхийдээ гэр нь болж

	Сургууль тэр аяараа төрөл нь болсоор

	Амьдрал жаргал хоёрын ширгэшгүй булаг

	Ажил хөдөлмөртөө золгуулж өгснөөс хойш

	Өргөн түмнээр эцэг эхээ хийсэн

	Өнчин жаал хүний зэрэгт хүрсэн юм

	Хар багаасаа зовсон тийм хүүд

	Харь холоос ирсэн тэр эмч шиг

	Ач санаж тус болохоор сайн хүн

	Аль овоо тааралдсан нь илэрхий хэрэг

	Тэглээ гэсэн ч гуч шахам жил

	Тэр явдлыг мартаагүй өдий хүрсэн юм

	Удаан жилээр монголд ажиллаж байсан

	Ууган эмч нарын нэг нь юм сан

	Украйн нутгаа дурсаж ярих дуртай сан

	Ухаан ихтэй, зан сайтай хүн юм сан

	Харих болсондоо баярлаад инээсэн нь санагдана

	Хагацаж салахаасаа халшраад уйлсан нь бодогдоно

	Үзэсгэлэнт Днеприйн эрэг дээр зогсоод

	Үзэмжит Киевийн тэнгэрийг харахад

	Эхээс минь ялгаагүй тэр авгайн

	Элэгсэг зөөлөн нүд санаанд минь орлоо

	Яриагүй тунгалаг сайхан цэнхэр нүд

	Яг л ингээд мэлтэлзэж

	Өргөн дэлгэр украйн нутагт ирснийх

	Өнөөдөр би хүнтэй золгох ёстой

	Тэвэрч багтахгүй амьд цэцэг барьсаар

	Тэдний гэрт хүү шиг нь очих хэрэгтэй

	Хаягийг нь над хэлж өгөөч найз минь...

	Хаана байдгийг нь зааж өгөөч, явъя

	1957.9 ба 12 дугаар сар. Киев - Улаанбаатар

	 

	
МӨРӨӨДӨЛ

	Янгир нутагламаар өндөр уул өөд

	Явган авирсаар ядарсныг хэлэх үү

	Зулай дээрээс халуун нар

	Булай айхавтар төөнөснийг хэлэх үү

	Өссөн төрсөн монгол нутагт минь

	Өвөл болж байгааг санахтай зэрэг

	Чихний үзүүр чимхээд авдаг

	Эхний хүйтнийг мөрөөдөж явлаа

	1957 он


САЛХИ ТЭНГИС ХОЁР

	I

	Салхи тэнгистэй наадаж

	Сайхан нойрыг нь сэргээнэ

	Хөх торгон хөнжил нь

	Хөвөлзөж байх шиг харагдана

	Хөнжил дотроо тэнгис

	Хүрхэрч байх шиг дуулдана

	Салхи тэнгис дээр бүжиглэнэ

	Сайхан хөгжлийг нь гишгэлнэ

	Байг гэж тэнгис уцаарлана

	Бас унагаах гэж оролдоно

	Салхи исгэрэн бүжиглэсээр

	Сайрхаж дээр нь гишгэлсээр

	 

	II

	Ингэсхийгээд тоглоом дууслаа

	Тэнгис гуай уурлаж эхэллээ

	Хоёр найзыг муулах гэж

	Ховч шар өндийхдөө

	Мөнхийн хөх тэнгэрээс

	Мөнгөн таягаа туллаа

	Тэнгисийн биед хүрэхдээ

	Тэр таяг нь гулзалзана

	Өнөөх эмгэн бүдрэхдээ

	Өндөр уулыг тэвэрнэ

	Сармигар үүлэн дээлээрээ

	Санд мэнд халхална

	 

	III

	Тэнгис салхи хоёр ч

	Тэнцэж ядан үзэлцсээр

	Уурынхаа ихэд тэнгис

	Уулын хясаа мөргөнө

	Салам цохиулаад буцахад нь

	Салхи эрэг өөд үсэрч

	Зуун жилийн царснаас

	Зуурч аваад хоцорно

	 

	IV

	Арал шөнийг элдсээр

	Алтан нар айсуй гэж

	Үнэгэн харанхуйг нэвтэлсээр

	Үүрийн гэгээ ирлээ

	Бүхэл шөнөдөө нойргүй

	Үхэж болохоор тулалдсан

	Салхи тэнгис хоёр

	Сая л арайхийж саллаа

	 

	V

	Уур манан савсуулан

	Уухилж хэвтэнэ тэнгис гуай

	Хөлс нь бас асгарсаар

	Хөөс сахарч харагдана

	Навч цэцэг бүхэнд

	Наалдаж хоцорсон салхи

	Чийгтэй мөчрөөс зуурсаар

	Чичирч байгаа үзэгдэнэ

	1957.8.2

	 

	
ТЭНГИСИЙН ЭРЭГ ДЭЭР

	Шөнийн цагт давлагаа чагнан эрэг дээр суухад

	Өнийн юм өөрийн эрхгүй сэтгэлд ургана

	Зуухны галын сүүмэлзсэн гэгээ адасга дээр шингэнэ

	Зулын гэрлийн сүүтгэнэсэн туяа авдар дээр наадна

	Бүдэг өнгө зэвхий дааж гэр дүүрнэ

	Бүрхэг шөнө салхи шуугьж торх хүнгэнэнэ

	Айлын ажилд туйлгүй ядарсан эхийнхээ

	Саалийн үнэр анхилсан зөөлөн өвдгийг нь дэрлэн

	Шөнө турш нойргүй сонссон үлгэр бодогдоно

	Өнө эртний хайргүй хүнд амьдрал санагдана

	1957.7.31

	 

	
ЗУРГИЙН ОРОНД

	Гэртээ суугаад

	Тэртээг харахад

	Тэнгисийн мандал

	Тэнгэрийн хаяатай

	Өтгөн цэнхэр

	Хадган өнгийг

	Эвлүүлж ядан

	Ижилсүүлж байх шиг

	Хэн ч гайхмаар

	Мөн ч гоё байна

	1957 он


ҮҮР

	Энэ нутгийн голиог

	Жиргэж амжаагүй байхад

	Элдэвт дуртай бялзуухай

	Сэрж чадаагүй хэвтэхэд

	Цэвэрлэгч хүүхний шүүр

	Сэр сүр дуугарлаа

	Цэвэрлэгч өвөөгийн хөл

	Тар тур алхаллаа

	Найрт очих хүүхэн л

	Ийм цэвЭрч байдаг байх

	Наадамд очих хүүхэд л

	Ийм эрт босдог байх

	1957.8.6

	 

	 

	
Дашзэвэгийн СЭНГЭЭ (1916-1959)

	Д. Сэнгээ 1916.5.9-нд Сэлэнгэ аймгийн Хушаат суманд төржээ. Яруу найрагч, жүжиг, үргэлжилсэн үгийн зохиолч, орчуулагч. Чойбалсангийн хошой шагналтан.

	1936 онд Улаанбаатар хотноо багш нарыг бэлтгэх сургууль, 1951 онд Москва хотноо А. М. Горькийн нэрэмжит Утга зохиолын дээд сургууль төгсжээ. “Жаргалант" хэмээх том сангийн аж ахуйн намын хорооны нарийн бичгийн дарга, улсын драмын театрын утга зохиолын тасгийн эрхлэгчээр тус тус ажиллаж байв. 1943-1946 онуудад Монголын зохиолчдын эвлэлийн хорооны нарийн бичгийн дарга, 1954-1959 онд зохиолчдын хорооны даргаар ажиллаж байсан. Д. Сэнгээ БНМАУ-ын Ардын Их Хурлын депутатаар хэд хэдэн удаа сонгогдож МАХН-ын их хурлуудад төлөөлөгчөөр оролцож Төв хорооны гишүүнээр сонгогдож байв.

	1932 оноос эхлэн уран зохиол бичих болжээ. Д. Сэнгээ бол орчин үеийн монголын уран зохиолын томоохон төлөөлөгч бөгөөд олон талын үлэмжийн авьяас билигт зохиолч билээ. Түүний бүтээл нь өөртөө тавих өндөр шаардлага, утга зохиолын уран чадвараа улам дээшлүүлэн сайжруулах байнгын эрмэлзэлтэй байсан онцлогтой юм. Түүний туурвисан бүтээлүүдийн дотор дайныг эсэргүүцсэн иргэний, эх оронч уянгын яруу найргийн дээж болсон шүлэг, ард түмний дунд өргөн түгэн дэлгэрсэн уянгын дуунууд, Улсын дуурь бүжгийн театрын тайзан дээр олон жил тоглогдож ирсэн “Үнэн” дуурийн цомнол зэрэг бий. В. И. Лениний тухай монголын зохиолчдын зохиолуудын дотор Д. Сэнгээгийн бичсэн “Өвгөн партизаны яриа" шүлэг нь онцгой байр суурь эзэлдэг юм.

	Д. Сэнгээ монголын залуу зохиолчдод ихээхэн анхаарал халамж тавьж байсан. Орчин үеийн авьяаслаг зохиолчид Л. Түдэв, С. Эрдэнэ, Б. Явуухулан, Ц. Гайтав, С. Дашдооров, Д. Гомбожав, Д. Маам, Д. Пүрэвдорж нар өөрсдийгөө Д. Сэнгээ багшийн шавь нар гэж үздэг нь зүй ёсны юм.

	Д. Сэнгээгийн зохиол бүтээлүүд орос болон Зөвлөлт Холбоот Улсын бусад олон хэлэнд удаа дараа орчуулагдан хэвлэгджээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

